
ԱՆՑՅԱԼԻ ՎՐԻՊՈՒՄՆԵՐ, ԳՈՐԾՆԱԿԱՆ ԱՌԱՋԱՐԿՆԵՐ

Ոզջունում եմ համահայկական լրագրողների համաժողովը՝ նվիրված Հայոց մեծ եղեռնին:  Սա բացառիկ հնարավորություն է ընձեռում մեզ՝ հայությանը, ողջ աշխարհի առաջադեմ մարդկության ուշադրությունը մեկ անգամ ևս և, առավել հիմնավորապես,  սևեռելու քաղաքակիրթ ազգի նկատմամբ կատարված ծանրագույն ոճիրի հանդեպ:

Երախտապարտ եմ ՀՀ Սփյուռքի նախարարության և հատկապես ազգիս նվիրյալ դուստր՝ նախարար Հրանուշ Հակոբյանին, սույն հույժ կարևոր հավաքի լայնամասշտաբ, բարձր մակարդակով կազմակերպման համար:

Պահը կարելի է համարել պատմականորեն կարևորագույն՝ քանզի իզորու ենք մեկտեղ, ներսի ու դրսի հայերի, և ոչ միայն հայերի, միացյալ ուժերով քննելու, վերծանելու, գնահատելու, լուծման իրատեսական ճանապարհներ գտնելու 100 տարուց ավելի չարչրվող մարդկության թույլ տված գորդյան հանգույցը, որը կարճ բառով ամփոփում է իր մեջ «Եղեռն» հասկացությունը: 

Իրականում տեղի է ունեցել ահավոր բարբարոսություն:  Ոչ մի դատ ու օրենք չհարգող հավաքածու թուրք խուժանը, որը զուրկ է պատմությունից, սեփական հայրենիքից, հարուստ գիր ու գրականությունից, որի պղտորված խառնարյունը ծարավի է այլոց անբիծ արյամբ արբենալուն, որի անգղային ակնապիշ բիբը, ճանկերն ու կտուցն ուղղված են այլոց պատմական հողերն ու ունեցվածքն իրենով անելու անհագ տենչով, 100 տարի առաջ՝ իր բնազդային թելադրանքին հավատարիմ, կատարեց մեծ ոճիր.  Իրականացրեց մի ամբողջ ազգի՝ արևմտահայության, բնաջնջման ծրագիրը:

Հարց է ծագում. Ինչու՞, և ինչու՞ հատկապես հայության հանդեպ: Հարցն այս մշտապես շանթահարում էր ուղեղս՝ գիտակցական տարիքից սկսած, հարցեր էի տեղում գիտակ, ուսյալ մարդկանց, կարդում էի , լսում, գրառում… մինչև որ կանգնեցի սեփական եզրահանգումների ուրույն բացատրականին: Եվ օգտվելով այս օրվա պարգևած եզակի պահից, ցանկանում եմ համահավաքի մասնակիցների հետ կիսել իմ մտորումները, առավել ևս ունեմ հատուկ առաջարկներ, որոնք հույս ունեմ դրական արձագանք կգտնեն հայրենակիցներիս կողմից:

Եվ քանի որ ներկայի արմատներն անցյալից են գալիս /դա աքսիոմա է, քննման ենթակա չէ/, հետևապես սկսենք անցյալից: Հզոր Հայկական պետականություն ենք ունեցել, որի տարածքները ձգվում էին հյուսիսում մինչև Սև ծով և հարավում ներառնում էին Անատոլիա թերակղզու գերակշիռ մասը: Քաղաքակիրթ երկիրը ծաղկում էր , բարգավաճում՝ իր հետ վեր բարձրացնելով հարևան երկրներին, ազգերին, ցեղերին: Սակայն հարևաններից թուրքերը, ովքեր եկվորներ են, ավելի ճիշտ զավթիչներ,լավ աչքով չէին նայում աշխատասեր, խելացի, հանճարեղ հայերի վերընթացին՝ վախենալով, թէ Հայաստանը երբևէ կտիրի ողջ տարածաշրջանը, իսկ իրենք կընկնեն նրա լծի տակ: ԵՎ թուրք խուժանը՝ իրեն բնորոշ գիշատչի բնազդով,  քոչվոր, վայրի խմբեր կազմած, տևականորեն ասպատակում էր հայկական բնակավայրերը, թալանում, կոտորում, գերեվարում աշխատող մարդկանց, բռնի զավթում տարածքները… Հայատյացությանը նպաստող բազում պատճառներից մեկը՝ իմ կարծիքով ամենաառաջինը, այլադավանությունն էր: Եթե աշխարհում առաջինը քրիստոնեություն ընդունած հայերը ներծծված են քաղաքակրթությամբ՝ այն է. հարևանին օգնելու, բարի կամենալու, մի կտոր հացը նրա հետ կիսելու հոգեբանությամբ, ապա դրան ի հեճուկս, թուրք խուժանը մանկուց ի վեր կերակրվում է ուրիշի ստեղծածը թալանելու, ավերելու, սպանելու հոգեխեղմամբ: Բնական է, երկու հակադիր կերտվածքով կողք-կողքի գոյատևող ազգերը երբեք չէին կարողանա քայլել մեկ ընդհանուր ճանապարհով: Այդպես է եղել դարեր շարունակ. Հայը զիջել է, հավատացել, ձեռք մեկնել բացեիբաց, առանց հետին նպատակների, թուրքը՝ կեղծ ժպտացել է, խոստացել երեսանց, հետևից հակառակն է արել…Աշխարհընկալման այսպիսի հակադիր մոտեցմամբ էլ պայմանավորված են պատմական դեպքերի հետագա զարգացման փուլերը:
19-րդ դարավերջին արդեն Օսմանյան կայսրությունը վեր էր ածվել հզոր պետության.ուներ մեծ  ախորժակ՝ ընդարձակել տիրույթները, ներառելով իր մեջ հարևան Եգիպտոսը, Կովկասը, Ռուսաստանի որոշ շրջանները, Պարսկաստանը, Աֆղանստանը, հասնել ընդհուպ մինչև Հնդկաստան, Չինաստան, ստեղծել իսլամական հզոր կայսրություն: Իրենց ծրագրի իրականացման մեջ առաջին խանգարողները տեսնում էին «խոտոր ազգ» հայերին. Վերջիններս սեպի նման խրված էին մահմեդական աշխարհի մեջ և խանգարում էին մահմեդական ազգաբնակչության միավորմանը Օսմանյան կայսրության շուրջ: Տարածաշրջանի բոլոր ազգերի մեջ հայերն էին, որ Եվրոպայի մեծ տերություններին իրազեկ էին պահում իրենց ողբն ու ջարդը, պարբերաբար ապստամբում էին զինված խմբերով՝ փորձելով պահպանել իրենց իրավունքները,  պապենական հողերը, արդար աշխատանքով ստեղծած բարիքները՝ դրանով իսկ գրգռելով թուրքերին իրենց ազգի դեմ: Այստեղից էլ՝ թուրքական կառավարական մակարդակով ծնունդ առավ ողջ արևմտահայության բնաջնջման հրեշավոր ծրագիրը:
Հայկական զանգվածային ջարդերն իրագործվեցին դեռևս 19-րդ դարի վերջին՝ 1876 թվից, սուլթան Աբդուլ Համիդի օրոք: Արևմտահայությունը, որը Թուքիայում զբաղեցնում էր բնակչության ճնշող մեծամանությունը, բացահայտ ենթարկվում էր սուլթանների և փաշաների անսանձ կամայականություններին: Թուրքական ռազմաավատական բռնապետությունը հաշվի չէր նստում մեծ տերությունների պահանջի հետ՝ հարգել այլ ազգի ապրելու իրավունքը, նա գիտեր մեկ ուղի միայն՝ կոտորած, ավեր, բնաջնջում:
 20-րդ դարի սկզբում արդեն Թուրքիայում իշխանությունը վերցրին երիտթուրքերը. Նրանք նախօրոք բնակչությանը խոստացան տալ ազատություն, ժողովուրդների եղբայրություն, հավասարություն, սակայն գալով իշխանության, նրանք գերազանցեցին նախկին կառավարողներին՝ իրենց սանձարձակ բռնապետական քայլերով: Երիտթուրքերն ունեին մեկ նպատակ. թուրքացնել կայսրությունը, երկիրը մաքրել ոչ թուրք ազգերից՝ նրանց բռնությամբ ձուլելու, ֆիզիկապես ոչնչացնելու միջոցով: Եվ քանի որ կայսրության ազգաբնակչության մեջ հայերը գերակշիռ մասն էին կազմում, նաև ուներին ռուսական կողմնորոշում, որը չէին թաքցնում, որոշեցին հրեշավոր ծրագրի իրականացումն սկսել  հենց հայերից: Դա «իթթիհատի» կոմիտեի 1915 թ. սկզբում կայացած գաղտնի նիստի որոշումն էր: Երիտթուքերը  որոճեցին հրեշավոր ծրագիր, այն բաղկացած էր 8 մասից:

1. Բոլոր հայ տղամարդկանց՝ 20-45 տարեկան, զորակոչել բանակ, առաջին համաշխարհային պատերազմին մասնակցելու պատրվակով, սակայն դա հետապնդում էր այլ նպատակ. զրկել ազգը հիմնական ուժից, իսկ զորակոչվածներին գաղտնի ոչնչացնում էին տարբեր միջոցներով:

2. Ձերբակալել հայտնի մտավորական և ազգային գործիչներին՝ ընդհուպ մինչև երեսփոխաններին, բարձր պաշտոնյաներին, կառավարությանը նվիրյալներին:

3. Զինաթափել մնացած բոլոր հայերին՝ մինչև խոհանոցի մեծ դանակները, զրկել նրանց ինքնապաշտպանության տարրական միջոցներից անգամ:

4. Տեղահանել Փոքր Անատոլիայի տարածքում ապրող բոլորհայերինընտանիքներով, աքսորել Դեր-Զոր, ճանապարհին անխնա կոտորել օրորոցի մանուկից մինչև 90-ամյա ծերունին:

5. Գեղեցիկ հայ հարսներին և կույսերին  տանել թուրք հարեմները:

6. Մերժել իսլամանալու որևէ առաջարկ, ունենալով նախկինում՝ 1895-96թթ. դառը  փորձը՝ հայերի կեղծ հավատափոխության մասին:

7. Հայերի շարժական և անշարժ ամբողջ հարստությունը, բանկերում ավանդ դրված դրամը,  ոսկյա և արծաթյա զարդերը՝ իբրև անտեր թողնված գույք,    հատուկ հանձնաժողովների միջոցով մուտքագրել որպես արքունական սեփականություն :

8. Ամեն օր տեղեկացնել Պոլիսի ներքին գործոց նախարարությանը և ՛՛իթթիհատի՛՛ կոմիտեին, թե որքան հայ սպանվեց և որքան դեռ մնաց:

Նիստին արգելվեց մասնակցել միակ հայի՝ «իթթիհատի» կոմիտեի ազդեցիկ անդամ Պետրոս էֆենդի Հալաճյանին՝ պարզ պատճառով: Ծրագրի  իրագործմանը պիտի մասնակցեին երկրի բանտերից ներում ստացած մահապարտներն ու ոճրագործները՝ նրանցից կազմված հրոսակային խմբերով, որոնց հանձնարարված էր անխնա կոտորել, ջարդել հայերին: Այս հրամանները կատարել թերացող բոլոր թուրք կուսակալներին, կառավարիչներին և այլ  անձանց անմիջապես պաշտոնանկ անել, փոխել հավատարիմ մարդկանցով: «Իթթիհատի» որոշումների անթերի կատարումը հանձնարարել գավառական բոլոր մասնաճյուղերին:/ Գրիգորիս վարդապետ Պալաքյան- «Հայ գողգոթան» 1922թ. Վիեննա/
Այսպես իրագործվեց հայոց Մեծ եղեռնը՝ մարդկության պատմության մեջ դաժանությամբ նմանը չունեցող մեկ ազգի դեմ ուղղված հրեշավոր ծրագիրը: Ոճրագործության բազում սահմռկեցուցիչ բեպքերի մասին հավաստում են ժամանակի այլազգի ականատեսները՝ դեսպաններ, հյուպատոսներ, միսիոներներ, քաղաքական գործիչներ, մտավորականներ; Նրանց գրավոր նամակները, տպավորությունները, թուրք կառավարողների արձակած հրամաններն ու որոշումները, լուսանկարները հիմա էլ անձեռնմխելի պահվում են իրենց իսկ երկրների արխիվներում և որոնց հիման վրա ձևավորվեց մեկ ընդհանուր բանաձև. «1915-16թթ. Դեպքերը կանխամտածված ու պետության քաղաքականության աստիճանի բարձրացված ծրագրված ցեղասպանություն է» : Իսկ ինչպե՞ս են որակել առանձին այլազգի ականատեսները. Դիցուկ Թուրքիայում Գերմանիայի զինվորական գերագույն հրամանատարի անձնական թարգման Հայնրիխ Ֆիրբյուխերն՝ իր «Հայաստան1915» գրքում գրում է.
«Ասպատակությունների թվով Թուրքիան կարող է համաշխարհային դափնեպսակ նվաճել»: «Գերմանիայի համար ամոթ է նման ոհմակի՝ եվրոպական սանրվածքով ոճրագործների հետ դաշնակցելը»:
 Երիտթուքերի մասին. «Հաստատվել էր կիսագրագետ մտավորականության և սպաների ահաբեկչություն, որոնք Նապոլեոնի կենսագրականը ուղեցույց ձեռնարկ էին համարում և կարծում էին, որ նրան կապկելը բավարար է Նապոլեոն դառնալու համար»: 
· Ինչու՞հայերը չմերվեցին թուրքերին,- հարցը հեղինակը մեկնաբանում է. «Ամենժողովուրդ ունի իր ինքնությունը պահպանելու, զորացնելու իրավունք: Եվ հետո՝ ու՞մ մերվեր հայությունը, թուրք էֆենդիությա՞նը, որն աշխարհի ամենաբարոյազուրկ իշխող դասն է, ժողովրդի՞ն՝ խեղճուկրակ, տառապած, բութ, գրել-կարդալ չիմացող այդ անդեմ հավաքականությա՞նը, որը հեզ անասունի նման կրում էր բռնակալների լուծը»:
· «Երբ աշխարհին Շեքսպիր, Վոլտեր, Գյոթե տված Եվրոպան կուրացավ պատերազմի արյունոտ մտքերից, լեռնային երկրում ապրող մի ժողովուրդ նահատակվեց գլխովին: ՈՒ այդ մասին մոռացան»:

Մեջբերեմ ականատեսներից մեկի նկարագրածը գաղթի ճանապարհին, որում կատարված դեպքը շանթահարում է մարդկային հոգին:
 «Փորում էին մեծ փոս, շուրջը կանգնեցնում էին շղթայակապ տղամարդկանց, նրանց առջևում շարում էին կանանց ու երեխաներին: Զինված ձիավոր պահակախումբը հրամայում էր մայրերին՝ փոսը նետել երեխաներին և իրենց իսկ ձեռքերով հող լցնել նրանց վրա: Ապա գալիս էր կանանց հերթը. Բռնաբարում էին և գցում փոսի մեջ՝ դեռևս կենդանի երեխաների վրա, վերջում փոսը լցնում էին շղթայակապ տղամարդկանց ու ծածկում հողաշերտով»: 

Բազում նմանատիպ գազանութունների իրագործման ճանապարհով Օսմանյան կառավարողներին հաջողվեց 1915-1916թթ.   ոչնչացնել մեկուկես միլիոն անմեղ հայերի,  նյութական վնասը կազմում է տասնյակ միլիարդ դոլարներ:      

Իսկ թուրքական կառավարողները ջանասիրաբար և անխնա ոչնչացրել են իրենց արխիվներում եղածը՝ հույս ունենալով պատմությունից ջնջել, մոռացության տալ իրենց ճակատին դաջված ամոթալի խարանը: Եվ որքան էլ թուրք քաղաքագետներն ու պատմաբանները ճամարտակեն, թե դեպքը ոչ թե եղեռն էր, այլ սոսկ տեղահանություն, դա նման է խեղդվողի ձեռքը փրփուրներին գցելուն, քանզի կան աշխարհի առաջադեմ մարդկանց հավաստի տվյալներն այլ արխիվներում, որոնց ոչնչացնելն արդեն թուրքերի ուժերից վեր է: Նաև այսպես կոչված թուրք կեղծարարները ցանկանումեն դեպքերը շուռ տալ և հանցանքը գցել հայերի վրա, թե իբրև նրանք են ընդվզել, ապստամբել՝վկայակոչելով Վանի, Սասնա, Մուշի, Տարոնի, Տրապիզոնի, ՈՒրֆայի, Տալվորիկի, Շապին-Գարահիսայիի և այլ վայրերի հայկական զինված ջոկատների մարտերը: 
 Պատմությունն, այո, հաստատում է Արևմտահայաստանի տարբեր բնակավայրերում հայկական զինված ջոկատների մղած մարտերի մասին: Սակայն դրանք լոկ ինքնապաշտպանական նպատակներով են կազմակերպվել՝ առանձին ֆիդայիների, հայդուկ ղեկավարների ջանքերով և ցավոք, տարերային բնույթ են կրել:    Հայության մեջ բացակայում էր և այժմ էլ է, մեկ գաղափարին նվիրվելու՝ տվյալ դեպքում թուրքերին դիմադրելու, նրանց լծից ազատվելու, միասնական ձգտումը: Մի մասը մեղադրում էր դաշնակցությանը, որը քաջություն չունեցավ անցնելու ազատագրական պայքարի գլուխ, մեղքի իրենց բաժինն ունեն հայ առաջնորդարանը, եկեղեցին,  այլ կուսակցություններ, որոնք կրավորական դիրք էին բռնել և ժողովրդին հորդորում էին հնազանդվել, չգրգռել թուրք կառավարողներին, գնալ և զինվորագրվել թուրքական բանակին, հլու ծառայել նրանց:
Անձամբ ես, լինելով խառնվածքով համարձակ անհատ, մեծ զայրույթ ու ցավ եմ ապրում այն ժամանակների հայկական  էլիտայի չեզոք դիրքավորման հանդեպ: Ինչպե՞ս  կարելի է արնախում գազանից գութ ու բարություն հայցել,  երբ ականատես ենք եղել նրանց ամենօրյա վայրագություններին, ինրպե՞ս կարող է մարդ-արարածը ողջակիզվել՝ առանց փոքր-ինչ դիմադրության, արդյո՞ք հնարավոր չէր տեղահանվածների բազմահազարանոց քարավանից գաղտնի ընտրել  մի քանի հարյուր կռվող,կորովի, թեկուզ միայն հայուհիների,  կազմակերպել նրանց ուժերով հակահարված սակավաթիվ թուրք ասկյարների դեմ՝ ինչ-որ հնարքներով խլելով  զենքը: Եվ եթե մեռնել, ապա պատվով, վրեժի լուծման գիտակցությամբ:  Եվ եթե  հայերին մեղադրում են զինված ապստամբությունների վկայակոչմամբ, ես ցավով եմ նշում, որ դրանք քիչ են եղել, կարճատև և պարտության ավարտով: Այնինչ կարելի էր ժամանակի պահանջով ստեղծել միասնական կոմիտե՝ ասենք ՛՛Փրկիչ կենտրոն՛՛, որը գաղտնի կղեկավարեր ապստամբ ջոկատները, կապ կհաստատեր միմյանց հետ: Այդ դեպքում հաջողությունն ակնհայտ կլիներ…

  Ինչևէ, անցածն անցած է, ետդարձի ճանապարհն՝ ավերված:  Գալով այսօրվան, բոլորս էլ գիտակցում ենք, որ անելիքներ շատ-շատ կան, պետք է լրացնել անցյալի բացթողումները, չկրկնել նախկին սխալները:  Հայտնի է, որ հայերիս խոցելի «աքիլեսյան գարշապարը» եղել է և կա՝ անջատ գործելու, միմյանց չլսելու, այո, նաև միմյանց չհավանելու, իրեն ավելի խելացի, վեր դասելու հոգեբանությունը: Դա կործանանար կարծրատիպ է. տեսեք, ու՞ր հասցրեց ոչ միաբան լինելու ազգային աղետը: Մեր պապերից ժառանգած լավագույն հողերը թողեցինք օտարին, քիչ-քիչ հետ քաշվեցինք , հիմա  ծվարել ենք մի բուռ ժայռերի ծերպերին, և հպարտանում ենք մեր անկախ Հայրենիքով, և դա էլ կարող ենք կորցնել, քանի չենք  եկել մեկ ընդհանուր գիտակցության, չենք միավորվել: Այո', հիմա և ամենից առաջ, հարկ է մեր միջից դեն նետել «ճիշտը ես եմ» անառողջ կարգախոսը: 

Սիրելի՛, պատվարժա՛ն, ազգասե՛ր հայեր, Ձեզ եմ դիմում այսօրվա ընձեռած եզակի հնարավորության պահն օգտագործելով. միացնե՛նք մեր ուժերը, հզոր թափ հավաքե՛նք, փշրե՛նք 7-գլխանի հրեշին այնպես, որ անհետ կորչի երկրի երեսից: Ասածս, որպեսզի դատարկ պարկուճ չթվա, ունեմ կոնկրետ առաջարկներ: 

1. Մեծ եղեռնի թնջուկը քանդելու համար կա մի ճանապարհ. Համայն մարդկությանը տեղյակ պիտի պահենք մեր մեծ ցավի մասին, դրան պիտի հասու լինի անգամ Մոզամբիկի դպրոցականը: Ցավոք, այսօր էլ  աշխարհում շատերին հայտնի չէ Արմենիա երկրի անունը, դա շփոթում են Ալբանիա, կամ այլ երկրի հետ, էլ ու՞ր մնաց տեղյակ լինեն հայոց կոտորածին և քվեարկեն հօգուտ ցեղասպանության: Մեզանում բացակայում է ակտիվ տեղեկատվությունը: Այս հարցում մեծ   անելիքներ ունենք  մենք՝ հայ լրագրողներս: Անհապաղ պետք է պատրաստենք եղեռնը հաստատող շա՜տ-շա՜տ նյութեր, ամենաբազմազան լեզուներով՝ բրոշյուրների, բացիկների, թերթիկների, կոչերի, նամակների,նկարների, համացանցում փոքր տեղեկատվությունների,   ֆիլմերի տեսքով, որոնցում կարտացոլվեն եղեռնը հաստատող փաստաթղթեր, որոշումներ, այլազգի ականատեսների տպավորություններ, եղեռնից մազապուրծ հայերի պատմություններ… Այս առիթով խոսքս ուղղում եմ սույն հավաքի մասնակիցներին, հատկապես այն լրագրողներին, ովքեր ի զորու են թափանցել այլ երկրների արխիվները՝ Մեծ Բրիտանիա, ԱՄՆ, Ֆրանսիա, Գերմանիա, Ռուսաստան և այլուր,  որոնցում գլխավորապես պահվում են արժեքավոր  փաստաթղթեր՝ ի հավաստումն հայ ազգի նկատմամբ հիրավի կատարված ցեղասպանության: Դրանցով պիտի հեղեղենք միջազգային բարձր ատյանները, ամենալայն լսարանները, դրանք պիտի մտնեն ամենատարբեր հաստատություններն ու կառույցները,  ամենահեռավոր, սակավաբնակ անկյուններն ու հյուղակները: Սա արդեն կլինի իսկական հիմնավոր, լուրջ տեղեկատվություն:

2. Առաջարկում եմ օր առաջ ստեղծել Սփյուռքի նախարարությանն առընթեր «Եղեռն» հիմնադրամը,  նշված նյութերի տպագրության, բազմացման, տարածման ծախսերը փակել հիմնադրամի միջոցներով, այդ գումարները հավաքագրել տեղացի մեծահարուստների,  գործարարների, բոլոր տեսակի առևտրական գրասենյակների, մասնավոր այլևայլ հաստատությունների նվիրատվություններից, ինչպես նաև սփյուռքի մեր հայրենակիցների ներդրումներից:
3. Ժամանակն է վերանայել անցյալում մեծ տերությունների կողմից հայերիս հանդեպ թույլ տված կործանարար պայմանագրերը /18782թ. փետրվարին Սան-Ստեֆանոյի վեհաժողովում, նույն թվին Բեռլինյան կոնգրեսում, ապա 1921թ. մարտին Մոսկվայում կնքված Ռուս-Թուրքական պայմանագրերը, որոնք բոլորն էլ ուղղված էին հայության դեմ:/ Այդ ու՞մ թեթև ձեռքով մի ողջ ազգից խլվեցին երբեմնի հզոր Հայկական պետության պապենական հողերը, ո՞ր իրավունքով էին բարձր ատյաններում հայերի փոխարեն վերաձևում Հայաստանի սահմանները՝ առանց իսկ տերերի գիտության:

4. Հատուկ առաջարկ համաժողովի մասնակիցներին. Համազգային կոչով եկեք դիմենք միջազգային բոլոր կառույցներին՝ ընդունելու հայոց ցեղասպանությունը՝ որպես ողջ մարդկության հանդեպ թույլ տված ամոթալի խարան, հասնել Թուրքական կառավարության կողմից հայերին պատճառած մեծ վնասների փոխհատուցմանը:

5. Մեկընդմիշտ լուծել Արցախյան չարչրկված գորդյան հանգույցը՝ առանց ապավինելու օտարի՝ խղճահարությամբ և կամ մեծահոգաբար նետած փշրանքներին:
6. Հարկ է հիմնովին ձերբազատվել մեր մեջ բույն դրած զոհի, մորթվողի կարծրատիպից,: Այսօր մենք՝ աշխարհասփյուռ ողջ հայության հետ, ավելի քան հզոր ենք, անպարտելի, հաղթող:
Առայժմ այսքանը: Շնորհակալ եմ ուշադրության համար:

